
Āsa me janga me gɨ bii gɨ yàa
(Mani nə àla nə jiga jiga)

Giyə gɨ àla pad:
1. Maana dɨ janga

(Histoire d’expérience)
2. Maana dɨ dwaya

(Histoire d’écoute)
3. Maana dɨnə Mariyam day gɨ Musa

(Histoires des Aventures de Mariam et Moussa)
4. Ɗangr̰a labaa janga gɨ mani

(Dessin/Écriture créative)
5. Diri

(Chants)

Giyə gɨ yara gɨnə mani nə jiga jiga da, mə ha àlaw gɨ wála 
wála. Me wála mɨn dàlawə da, ùr i dawa dɨndadɨ ya 30 
min ta de mɨra. Yande da, gɨləgɨ gɨ dine mani nə jiga jiga 
da, ùr i wála jii labaa, dɨmas mɨn. Yər i man me mə nem 
àla giyə wála gɨ mwaj lə di mo:

Giyə gɨ 1 Giyə gɨ 2
Wála gɨ 1 Maana dɨ idɨ yara mani ꞌwacn̰a, 

tulin̰ dɨ 1
Wála gɨ 2 Maana dɨ idɨ yara mani ꞌwacn̰a, 

tulin̰ dɨ 2
Wála gɨ 3 Maana dɨ idɨ dwaya gɨ sumɨm
Wála gɨ 4 Maana dɨnə Mariam day gɨ Musa Too gɨ diri
Wála gɨ 5 Ɗangr̰a gɨ mani, labaa janga gɨ 

mani
Cwara gaba 
yara giyə gɨ pii

Bɨrmə gaba āsa mani
1. Metɨr āsɨgɨ dine maana daa pad mɨnaw.
2. Metɨr āsɨ maana daa day gɨ nə dine mɨn pad.
3. Dwe mɨn āsɨ daa day gɨ metɨr ca.
4. Dwe āsɨ maana daa mɨnaw. 
5. Metɨr āsɨ maana daa day gɨ nə dine mɨn pad.

Gwale gɨ lade gaba gama dɨmmə!

Mana gɨ nimɨro gɨ 2, 3 me 5 me da, metɨr āsɨ day gɨ nə 
dine mɨn mɨn. Dine nem āsa metɨr tarɨwə bədə!

Mana gɨ nimɨro gɨ 4 da, dwe gɨ ꞌywana wamani da, 
metɨr āsɨ gandɨw daa mɨn.

Nimɨro gɨ 3 me 4 me da, i dwe gɨ dɨrəw ùr do me āsɨ 
sɨn̰, metɨr biyɨw bədə.

1. Maana dɨ janga (Histoire d’expérience)

Maana dɨ janga da, i maana dɨnə mani nə anə àlgɨ gɨ dine 
mɨn me mə jangɨ gwale day dodə.
Giyə gɨ ta di ùr:

1. dine di ba ꞌwacn̰ana dara gwale gɨ jangar di, 
gɨndɨw ba ilə, 
me ùr

2. dine di ba gɨrsɨnə janga gɨ maana.

Ɗangr̰ɨ bam pii do:

Ɨrɨm mani nə mə ha àla gɨ dine di mɨn kulə lekol dɨma lə 
labaa, iche di. Gaa anə ha hára yara gun gaba ɗangr̰a 
mani, labaa, anə ha àla mani ꞌyeni gang. Kal mani di 
wundarna gɨ mani nə nare àlgɨ le mana gɨ ciri dɨdə, ya 
hára yara hura gɨ pur de, labaa yara gɨ tuyo, labaa, hára 
gaba gɨlə mãyã, labaa etc. (Yər paj 9 me 10 me.)

Ladni duwa da, kal mani nə mə ɨrɨm di ina i mani nə dine 
ha yaragɨ gɨ dɨrəgɨ mɨra bədə, me kal ina i nə cendi 
àlnagɨ gɨ ɨsɨragɨ day cendi. Yande do me sɨdəgɨ 
ha ꞌywalagɨ nan̰, me ɗangr̰a gɨ maana dara mani nə cendi 
àlagɨ di ha wamagɨ kɨbə bədə.

Ɗangr̰ɨ mani nə anə ha àla gɨ giyə di, me ɗangr̰ɨ tablo me 
lakɨre me kaye me bik dɨma me.

1.1 Gɨlə gɨ mani (Tulin̰ dɨ 1 me 2 me)
1) Àl mani nə mə ɗangr̰agɨ pii di gɨ dine dɨma mɨn

 Àl mani di gɨ dine dɨma.
 ꞌYan̰a lə da, ùr dine di gwale gɨ ùrə yab dara wagɨ 

lə ɨrmə gɨ mani day nə cendi àlagɨ̀  ta di me yaragɨ 
di me dɨdəgɨ lə.

2) Dine ɗangr̰ɨ maana di
• Mana gɨ anə way gwale ɓam mwom da, waygɨ dine 

kalgɨ gɨ ɗangr̰ɨna maana dɨ bwarna gɨ gwale day 
di. Cendi ha wayam me, mə ha jangadɨ daa 
tablowə.

3) Jangɨ maana dɨ dine wayɨm di pɨras dɨra mɨn mɨn
a) ꞌYàgɨ́  dine dawa dɨ idɨ gaga dara janga gwale di.
b) Ùr dine pɨras dɨ pii gɨ mə ha jangadɨ di.
c) Waygɨ gwale di daa me ùrgɨ: 

«I yande me anə ùr ba nə jangɨna gwale di mo?»
d) Jangɨ gwale di daa ladɨ le tablowə.
e) Cor āsɨ gwale di daa ɗang me ùrgɨ gaa mani woni 

kɨlanga ilə mo ?
Ùrgɨ dara janga gɨ pɨras dɨ idɨ dii sɨr, me àlna etap a) 
bɨraa ha e) yande gɨ pɨras dɨ wor ta di bá bá. Maana 
pad da, kal ɗwayna pɨras jii (5) bam bədə.

4) Āsɨgɨ dine maana di daa pad
 Āsɨgɨ dine maana daa pad. Ùrgɨ gaa ba gɨ ùr ba gɨ 

kɨlangɨ gwale di le mo? Gɨ kɨlangɨnaw da, mendɨ 

gwale gɨ pii di tablowə bam me jangɨ gɨ dɨrway di 
me cor āsɨgɨ maana di daa.

5) Dine ꞌyàdɨ́ maana day dɨdɨ
a) Ùr dine maana day dɨdɨ da, gɨ ùr ba gɨ chidɨ i man 

mo? Kalgɨ gɨ gagɨna le dara maana dɨdɨ di. Kal 
maana dɨdɨ di bwarna gɨ maana di.

b) Jangɨ maana dɨdɨ dɨ cendi ùr.

6) Āsɨ maana 
 Āsɨ maana ya bɨrmə gaba āsa so 1 bɨ̀ raa 5 ta de.

7) Jangɨ maana daa dara sanga
 Targɨn̰ da, jangɨ maana di daa maktubu dɨ 

gecheyə me ɓabɨr̰ɨ daa kulə, dara sanga mə àl nɨm 
ɗang. Maktubu dɨ geche ina lə bədə da, jangɨ 
maana di daa kaye dɨma lə, dara sanga mə àl nɨm 
ɗang.

1. 2 Gɨlə gɨ mani (Tulin̰ dɨ 3 me dɨ 4 me)
Dawa dɨndadɨ: 20-30 minit
Kan̰ja wun̰jə mɨn labaa sɨr gɨ anə ha àlaw.

a) Āsɨ maana ya bɨrmə gaba āsa maniyə ta de
• Āsɨ maana di daa mɨn gɨ dine ya so 1-5 ta de.

b) Wun̰jə gaba kan̰ja mo
a) Ɨsɨgɨ dine karton-mo (labaa maktubu labaa 

arduwas) gɨ mo subu (3) labaa wodɨ (4) gɨ mə 
piyɨw pii di.

b) Ùr dine: «I wi me yər mo duwa mana gɨ maana 
dannə di mo?»

c) Dwe hára chɨ́  mo duwa jaw gɨ bor gandɨw lə 
gɨndɨwə.

d) Āsɨna mo di daa mɨn pad me bow dwe sɨwə me.
e) Àlna yande gɨ mo gɨ wor ta di mɨn mɨn pad.

c) Wun̰jə gɨnə mo gɨ budə lə
a) Kan̰jɨ gwale gɨ pii gɨ mo gɨ mə ha budəw wun̰jɨ nɨm 

di.
b) Āsɨ gwale gɨnə maana dɨra di gɨ dine mɨn me gɨl 

dùnɨm mana gɨ mo gɨ mə ilə āsa lə di.
c) Budɨ mo di le labaa, mə mendɨw bam.
d) Cor āsɨ gwale daa gɨ dine mɨn dɨban kala mo gɨ 

budə lə di bam bədə.
e) Ùr dine di i mo gɨ we me gɨ budɨw di.

f) Cendi gunə mo di ladɨ da, gɨlgɨ me bogɨ sɨdəgɨ lə. 
Cwarna āsɨna daa bi pad.

g) Cendi gunə mo di ladɨ bədə da, gɨlgɨ mo gɨ cendi 
wayɨw di me waygɨ ba mo gɨ budə lə da, ba i an̰ju 
bədə. Cwarna āsɨna gwale di daa me gɨlgɨ dùnɨm 
lə diiyə bá bá dara yarna ꞌwacn̰ana nɨm gɨ mo gɨ 
budə lə di.

h) Cor àl gɨ mo mɨn labaa sɨr gɨ ɗang.

d) Wun̰jə gaba kan̰ja letɨr
a) Ɨsɨgɨ dine karton gɨ letɨr lə di.
b) Gɨlgɨ dine maktubu dɨ mə janga maana day di lə 

me ùrgɨ ba da: I wi me yər letɨr duwa mana gɨ 
maana dan di lə mo?

c) Dwe hára chɨ́  karton-letɨr duwa di daa letɨr gɨndɨdɨ 
lə.

d) Āsɨ letɨr me mo dɨra me daa gɨ dwe di, me bow 
sɨwə.

e) Ùr dine di ba gɨlnə me gɨ gunə letɨr bá bá dɨ ilə mo 
gɨ ta di dalawə, ya ta de: 
abam/a-b-a-m/abam 

f) Cor āsɨ mo me gwale me daa gɨ dine pad.
g) Àl yande gɨ karton-letɨr di bá bá.

e) Wun̰jə gaba ɗangr̰a gwale
a) Ɓɨr̰ɨ gwale gɨ maana lə mɨn me jangɨw daa 

tablowə.
b) Ùr dine nə dɨrəgɨ ùr àla wun̰jə di, dwe mɨn gɨ mo 

duwa gɨ gwaleyə bá bá.

c) Hawɨn̰ maktubu dɨ karton lə labaa arduwas lə daa 
me ꞌyàgɨ́  dine ɨsɨragɨ lə bá bá.

d) Ùr dine gɨ kɨrarna ladɨna le ɗangr̰a gɨ gwale gɨ 
maana di ladɨ. Waygɨ dine nə wor ta di dara 
wanagɨ kwandagɨ di lə daa.

e) Āsɨna gwale gɨ maana gɨ i maktubu dɨ dine ɨsɨragɨ 
lə daa kwandagɨ nə ɗang dɨrəgɨ lə. Ɨr̰ɨ āsɨna 
gwale di daa mɨn gɨ dine pad.

f) Āsɨna gwale gɨ ɗang daa bɨraa dawa di nyamna 
nɨm.

1.3 Maana dɨ janga - exemple

Laba da, metɨr laya mongo. 
An̰ji wiya mongo di bam gɨ nimi me gɨ 
sabɨn me. 
An̰ji sabɨ mongo gɨ sugɨnə. 
Də wamang mongo kumaj kumaj!

1.4  Mani nə ɗang nə mə nem àlgɨ̀  gɨ dine
a) Anə ha ꞌwoo mani me anə gagɨ lə diiyə, labaa, 
b) anə ha yara mani mɨn nə paga, labaa 
c) anə ha yara gun gaba ꞌwacn̰a mani (ya aba busə 

barge de, labaa dɨ idɨ sɨranda ɗagɨna de, ...), 
labaa

d) anə ha yara mana gɨ jiga (ya anten de), labaa
e) anə ha yara mani dúndɨrəgɨ nə gɨ gɨləng gandagɨ

Mani nə wama Giyə gaba àla gɨ dine mɨn
wama gɨ papay wiya gɨ barge
wama gɨ mongo kolle gɨ belo
wama gɨ gəw twaja gɨ mana
ilgɨ gɨ sale gwaba gɨ bal
wáa gɨ gɨna yibə gɨ bàra
àla gɨ chay lɨmə gɨ sade

ūrə gɨ gòche

gɨsə gɨ gar̰u

ɗangr̰a mana gɨ yiga

lama gɨ dùwa

gɨlə gɨ mãyã

Mani woni hára yara Hára dara yara giyə
sug sɨranda gɨ ɗagɨna
bɨla awa gɨ ɓeche
daga busə gɨ barge
habda (dwaga, chii, sudə,…) busə gɨ ɗagɨna
kuray busə gɨ gɨbande
tawna piyə gɨ dirɨngel
badu dɨ dwe hura gɨ pur
duroje nə dine maa gɨ kulu
habda yàa duwa, labaa bajaw awa gɨ n̰ulɨn̰
dwe gɨ man̰ pɨlə gɨ habda
anten aba wuda
lekol doktər, impirme
tuyo mwalà gaba ichə

kɨrə gɨ mãyã

2. Maana dɨ dwaya  (Histoire d’écoute)

Maana dɨ dwaya da, i maana dɨ jangar dodə me mə āsɨgɨ 
dine me cendi doy.
Giyə gɨ ta di ùr

1. baa gɨlgɨ dine, gwale gɨ jangar di gɨndɨw ba ilə, ba 
ha ꞌyàgɨ́  ꞌwacn̰a.

2. ba sɨdəgɨ ba ꞌywalnagɨ dara dwaya gɨ maana 
labaa bamulgɨ di.

3. baa gɨlgɨ dine ɨrmə gɨ mani nə dɨrway.
4. baa Ꞌyàw dwe di ùrə gaba ꞌwacn̰a āsa lada ya ɨjɨm 

gaba gɨləw mani ba mə āsɨ nɨm gɨ maktubu ladɨ 
nɨm ta de.

Ɗangr̰ɨ bam pii do:

Kan̰jɨ maana mɨn labaa, bamulgɨ mɨn dɨ dine ha dwaya. 
Mə nem kan̰jadɨ mana gɨ maktubu labaa, jangadɨ ɨjɨm 
gang. Ùr i mani nə jangar maktubu lə bá me, mə ha āsagɨ 
dine di sɨn̰. (Yər bamulgɨ yab mana gɨ paj 15) Kal waya 
mani di gɨ bɨm pəgɨn̰ ɗi! 

Āsɨ maana di mar̰ɨjam daa nan̰ ladɨ ya dii sɨr gɨ subu de 
do me dine bor kulə sɨn̰.

2.1 Mə ha àla i man mo?
(Déroulement de la leçon)

(Dawa dɨndadɨ 10-15)

a) Waygɨ dine gɨ dwayna me àsɨna angal day di me 
mana gɨ mə ilə āsa maana lə di.

b) Āsɨgɨ dine maana di mar̰ɨjam daa pɨrang me ladɨ 
me ca.

c) Ɗɨbɨ dodə ya dɨm sɨr gɨ subu de me ùr dine gwale 
gɨ ùrə : «Ɨrmə dannə da, i na ha àlala caga ka 
mo?»

ꞌYan̰a lə da, 
d) ùr dwe mɨn labaa dine sɨr gɨ kɨbɨnəm maana daa 

bi gɨ ɨrmə day.
e) Ùr dine di gwale gɨnə maana dɨra:

◦ I na àlal mana gɨ maana dɨ ka di lə mo? 
◦ Anə ɨrɨm dara mani di ba àlala yande dana 

mo?
◦ I maana gwale dɨra gɨ we me ꞌywalang nan̰ 

ɗoy bam mo?
◦ Gwale gɨ ta di, ꞌywalang nan̰ dana mo?

2.2 Maana dɨ we ꞌyol dwaya mo ? 
(Critères pour une bonne histoire d’écoute)

a) Kal maana di ꞌywalnagɨ dine sɨdəgɨ le.
b) Kal maana di ɗwayna dine di dɨdəgɨ bədə : kal ina i 

dɨ wayna gwale gɨnə mani nə dine yərgɨ ciri dɨdə
c) Kal maana di charna nan̰ bədə, dɨ nyamna ya 

maktubu dɨ ɓɨle tuldɨ de mɨra.
d) Maana da, metɨr jangɨdɨ dodə an̰ju labaa, udɨ i 

mana gɨ maktubu dɨnə bamulgɨ lə.

2.3 Exemple d’une histoire d’écoute :
R̰igɨm ꞌyo gòche mod lə
Wála mɨn, r̰igɨm ha bam saba lə. Mana gɨ hára duwa lə 
da, an̰ji ꞌyo gòche mana gɨ mod lə. R̰igɨm ɗɨbɨ dodə mod 
bɨdə me yər mana bɨraa. Ɨr̰ɨ an̰ji way da: «Yər, gòche i ta 
me, nə ha àla i man mo? Yər, mani nə nə ha  àlagɨ̀  me i 
ta: Nə ha chàa nimi bam pad kala gòche di dɨdəgɨ pəgɨn̰ 
me, nə ha wamagɨ dɨban wamani.»

«Ɨrmə dannə da, i na ha àlala caga ka mo?»

R̰igɨm ɗɨbɨ chə̀ nimi. An̰ji chə̀ nimi di, chə̀ nimi di, nudəw 
gɨdɨ ya bal de. An̰ji ꞌwocn̰ mani woni àla bədə.

«Ɨrmə dannə da, i na ha àlala caga ka mo?»

An̰ji u dòche bɨwə me chə́w bədə, dara nudəw sodɨ nan̰e. 
R̰igɨm dam ɨrɨm gwale bɨraa me ꞌwocn̰ mani woni àla 

bədə. An̰ji so ha gɨ nulə dɨrəw daa. Ta di me i bamulgɨ di 
ꞌyan̰a dɨra. R̰igɨm da, samarre ɓɨg. An̰ji kal gòche mana 
dayyə.

I na àlal mo?
1. R̰igɨm ha bam dara na mo?
2. R̰igɨm ꞌyo i na mod lə mo?
3. R̰igɨm ùr baa àl gòche di man mo?
4. R̰igɨm ùr baa àl i na mo?
5. An̰ji ꞌyo bɨrmə mo?
6. Bədə dana mo?

Ɨrmə dannə da, i na ha àlala mo?
1. R̰igɨm di ha àla i na me ha yɨbə gɨ gòche di mo?
2. ꞌYeni da, anə yɨbɨ gòche i man mo?
3. R̰igɨm nul dɨrəw daa ha nɨm we mo?

2.4 Bamulgɨ yab dɨ ɗang:

1. R̰igɨm ꞌyo gòche mod 
lə

2. Mĩ day gɨ dáwre
3. Dogdə day gɨ aba ciri 

duwa
4. Gɨsay day gɨ bili
5. Dwe gɨ bagwana
6. Hãr̰ã ha ùrə Mãr̰ĩ
7. Namde woni halgɨni
8. Kay day gɨ r̰igɨm
9. Aba yiga day gɨ aba 

gendəgə
10. Kwacn̰a day gɨ gwama
11. Gun me r̰igɨm me 

kɨr̰ɨmbɨ me mĩ me
12. Hoy day gɨ bababge

13. Bababge day gɨ bili
14. Dole day gɨ namdaw
15. Made dɨnə mĩ duwa
16. Dogdə day gɨ r̰igɨm
17. R̰igɨm day gɨ dáwre
18. Dɨmən̰ me dogdə me 

gwa me ha mwalà lə
19. Dine nə subu
20. R̰igɨm me dáwre me 

kudɨn̰ me 
21. Myala dɨnə mĩ duwa
22. Dɨmən̰ day gɨ r̰igɨm
23. Mimbɨr̰u day gɨ kudɨn̰
24. Woni hára mɨjəniyə
25. Cɨmba ha ꞌywaga 

lombo le mo ?

Ɗang ?

3. Maana dɨnə Mariyam 
day gɨ Musa

Maana dɨnə Mariyam day gɨ Musa di 
kaw, i maana dɨ dwaya dɨ ɗang dɨ 
maktubu dɨra ilə.

Maana dɨnə Mariyam day gɨ Musa di, i jiga jiga mwaj 
bii jii. Mana gɨ dɨmas dwar̰ɨ lə da, mə u maana di mɨn 
me àl g ɨ giyə wála sɨr. 

Wála gɨ piiyə da, mə āsɨgɨ dine maana di dii sɨr labaa 
subu do me mə ùrgɨ dine gwale gɨ ùrə gɨ gɨ jangɨw 
mana gɨ maana di gɨndɨdɨ lə.

Wála gɨ sɨrrə da, i wála gaba cwara yara mani nə anə 
àlgɨ di. 



4. Diri
 
Bii gɨ chibne:

1. Ɓɨsa ni da, ichər bam da...

2. Ay metɨr, gwayni, dawa di nemme ɗɨm

3. Ay baba dəə, nə ha waragɨ ayna yooo ! 
Nə harbɨ lə lekol lə ni, nə ha nɨmdɨ dɨrəng gɨ 
kwandan

4. Nə so daa me, nə dam dodə me

5. Mə ꞌwocn̰ I bədə da, giyə dɨma i gwaba

6. Nə hana ulay da, nə ha le wama gwa gɨ swani

Bii gɨ nasara:

1. Tête, épaules, genoux, pieds, genoux, pieds 

2. Connais-tu mon beau village… ?

3. Le matin

4. Je me lève, je m’assieds

